
08.00.00 – Иқтисодиёт фанлари 

Каржавова Хуршида Абдумаликовна 
Шароф Рашидов номидаги Самарканд 

давлат университети ассистенти 
karjavova87@gmail.com 

МАҲАЛЛА ТИЗИМИДА ИННОВАЦИОН ИЖТИМОИЙ ХИЗМАТЛАР 
КЎРСАТИШНИНГ АСОСИЙ ЙЎНАЛИШЛАРИ 

Аннотация. Ушбу мақолада Ўзбекистонда маҳалла тизими, маҳаллаларда ижтимоий 
хизматларнинг роли ва аҳамияти, махаллаларда жорий қилинган вертикал тизим, ва у асосида йўлга 
қўйилган лойиҳалар, ижтимоий хизматлар ва уларнинг турлари, ижтимоий хизматларнинг маҳалла 
инфроструктураси ҳамда аҳоли ижтимоий ҳаёти, иқтисодий ривожланишига таъсири хусусида сўз 
юритилган. 

Ҳар қандай давлат халқаро даражадаги ўрни ва рақобатбардошлиги нафақат 

иқтисодиётининг ривожланиш даражаси, балки жамият тараққиётининг ижтимоий 

ривожланиш ҳолатига ҳам боғлиқдир. Ҳозирги вақтда дунёда жамиятнинг 

ижтимоийлашув жараёнлари содир бўлмоқдаки, бу ҳолат, ўз навбатида жамиятда инсон 

капиталининг ривожланиши, меҳнат салоҳиятининг интелектуаллашуви ҳамда 

инновацияларни ишлаб чиқариш ва хизмат кўрсатиш жараёнларига жорий қилиниши 

орқали амалга оширилади. 

Жаҳон иқтисодиётининг глобаллашуви ва фан сиғими юқори бўлган 

технологияларга асосланган хизмат кўрсатишнинг устувор ривожланиши ҳар қандай 

давлатда иқтисодий ўсишни таъминлаш ва аҳоли турмуш сифати ошишининг зарурий 

шарти инновацион фаолиятни амалга ошириш асосида аниқланади. Инновацион 

фаолият давлатнинг иқтисодий ва илмий-техник имкониятлари, унинг инновацион 

йўналишдаги сиёсати ва салоҳияти ҳамда жамиятнинг маънавий ҳолатига бевосита 

боғлиқдир.  

Инновация ўзгаришларнинг яққол омили сифатида янги ёки 

такомиллаштирилган маҳсулот, хизмат, технологик жараён, ижтимоий эҳтиёжларни 

қондиришга нисбатан янгича ёндашувлар ва янги хизматларга сингдирилган фаолият 

натижаси сифатида юзага келади. 

«Инновация» атамасининг ижтимоий соҳада кенг тарқалиши унинг қўлланиш 

чегараларини кенгайтирди ва шу билан бирга уни таҳлил этиш ва бошқариш учун 

муайян даражада янада мавҳумлаштирди. П.Н.Завлиннинг [1; 4-5 б.] тадқиқотларида ва 

А.Е.Когут [2; 6-8 б.] таҳрири остида чоп этилган тўпламда «инновация» тушунчасини 

қўлланилиши инсон фаолиятининг исталган соҳасидаги янгиликни ифодалаш учун, 

яъни объектнинг мавжуд ҳолатидан фарқ қилишига олиб келувчи исталган ўзгаришга 

инновация деб қараш мумкинлиги таъкидланади. Иқтисодий тадқиқотларда ушбу 

ёндашувдан И.Б.Гурковнинг ишида фойдаланилган: «Инновация – ғоя (фикр) ёки 

амаллар тарзининг (тизим, дастур, қурилма, жараён, маҳсулот ёки хизмат) қабул 

қилиниши бўлиб, қўллашга қабул қилаётган ташкилот учун улар янгилик 

ҳисобланади». Мазкур талқинда инновация деганда амалда ташкилот даражасида турли 

фаолият соҳасидаги муайян ўзгаришлар тушунилади.  

У.Е.Саудер ва А.С.Нашарлар халқаро стандартларга риоя қилган ҳолда 

инновацияни бозор талабидан келиб чиқиб, янги ёки такомиллаштирилган 

маҳсулотларда, амалиётда фойдаланиладиган янги ёки такомиллаштирилган 

технологик жараёнларда, ижтимоий эҳтиёжларни қондиришга қаратилган янги 

хизматлар ва янгича ёндашувларда мужассамлашган фаолият натижаси деб 

қарайдилар. 

Республикамизда маҳалла институти ўзини-ўзи бошқариш органи сифатида 

муайян ҳудуддаги ижтимоий-сиёсий, маданий ва бошқа масалаларда мустақил фаолият 

олиб борувчи ижтимоий тузилмадир. Сўнгги йилларда мазкур институтга эътибор 

кучайди. Аҳолининг барча муаммолари энди маҳалланинг ўзида ҳал этиладиган бўлди. 

«Темир дафтар», «Аёллар дафтари», «Ёшлар дафтари» ташкил этилди. Аҳоли билан 

ишлашнинг «маҳаллабай», «хонадонбай» тизими йўлга қўйилди[3; 1 б.]. 

Маҳалла, ҳақиқатан ҳам, жамиятимизнинг энг халқчил институти ҳисобланади. 

Бу маскандаги оила аталмиш қўрғонларда мамлакатимиз тарақ-қиётини ҳаракатга 

келтирувчи куч ҳисобланмиш инсон зоти шаклланиб, катта ҳаётга қадам қўяди. Бу 

жойларда фаолият кўрсатаётган таълим-тарбия, шифо муассасалари тобора 

замонавийлашиб, корхона ва ташкилотлар, тадбиркорлик субъектлари кўпайиб, 

маҳаллаларнинг инфратузилмалари ривожланиб бораётир[4; 1 б.]. 

Республикада фуқароларнинг ўз-ўзини бошқариш органлари фаолияти 

самарадорлигини ошириш, ўз-ўзини бошқариш органларини аҳолига яқинлаш-тириш, 

жамият ҳаётида маҳалланинг ролини кучайтириш ва фуқаролар йиғинларининг 

умумий манфаатларини аҳоли турмуш сифатини оширишга қаратилган халқ тузилмаси 

сифатида шакллантиришга алоҳида эътибор қаратилмоқда. 

Давлат ҳокимияти ва бошқаруви органлари фаолиятини эркинлаштириш, уларни 

халқ эҳтиёжлари ва манфаатларига яқинлаштириш, уларнинг фуқаролик жамияти 

институтлари билан ижтимоий шериклик ва ҳамкорлигини ривожлантириш, ҳеч 

шубҳасиз, пировардида давлат аппарати фаолияти самарадорлигини оширишга, 

давлатнинг жамият манфаатларига янада кўпроқ хизмат қилувчи институтга 

айлантиришга қулай имконият яратади. Ҳозирги даврда халқ билан самарали 

мулоқотни таъминлаш орқали жамоатчилик назоратини такомиллаштириш, нодавлат-

нотижорат ташкилотларини, оммавий ахборот воситаларини янада ривожлантириш, 

шунингдек, маҳалланинг жамият ҳаётидаги ролини кучайтириш назарда тутилмоқда. 

Республикамизда маҳаллаларни ривожлантириш дастурига мувофиқ қуйидаги 

вазифаларни амалга ошириш белгилаб берилган: 

1. Маҳаллада мактабгача таълимни ташкил этиш (боғча, уй боғча). 

2. Маҳалла ҳудудидаги мактаблар фаолияти (сиғими, ўқитувчилар билан 

таъминланганлиги, моддий таъминоти) ривожлантириш.  

3. Аҳоли бандлиги даражасини ошириш (ишсиз ёшлар ва хотин-қизларни касб-

ҳунарга ўргатиш мақсадида нодавлат таълим муассасалари фаолиятини йўлга қўйиш). 

4. Аҳоли саломатлигини таъминлаш (соғлом турмуш тарзи, соғлом овқатланиш) 

бўйича ижтимоий хизматлар кўрсатиш самарадорлигини ошириш; 

5. Аҳолини тиббий хизмат билан қамраб олиниши даражасини кенгайтириш. 

6. Ижтимоий ҳимояга муҳтож аҳоли қатламларини ижтимоий қўллаб-қувватлаш 

тизими самарадорлигини ошириш. 

7. Аҳолини уй-жой билан таъминлаш.  

Маҳалла тизимида ижтимоий хизматлар бўйича инновацион фаолият юқоридан 

пастга ва пастдан юқорига қараб иерархия тамойили асосида ривожланиши лозим. 

Шунга кўра, ҳозирги вақтда ушбу фаолият ҳам миллий даражага, ҳам ҳудудий даражага 

тегишлидир. Инновацион оқимнинг юқори босқичида (илмий соҳада бошқаришнинг 

миллий ва ҳудудий даражаси) унинг фаолиятини режалаштириш асосида доимий 

турадиган хизмат кўрсатиш талаблари тўлиқ аниқланган бўлиши керак. Бу барча 

даражаларда хизмат кўрсатишни бошқаришни инновацион усулларини жорий қилиш 

бўйича рағбатлар тизимини реализация қилишга йўналтирилган бўлиши зарур. 

Бугунги кунда республикамизда ижтимоий хизматларнинг барча турлари ичида 

энг кенг тарқалгани ҳали ҳам нафақалар, моддий ва натура кўринишдаги ёрдам 

беришдир. Тадқиқотлар шуни кўрсатмоқдаки, ижтимоий хизматлар соҳа жадал 

суръатларда ривожланмоқда, аҳолининг турли гуруҳлари эҳтиёжларини янада кенгроқ 

ва тўлиқроқ ҳисобга олиш ҳамда бунинг учун янги инновацион технологиялардан 

фойдаланиши лозим бўлган янги турдаги ижтимоий институтлар ташкил қилинмоқда. 

Ушбу технологиялар ижтимоий хизматлар маркетинг тадқиқотларини ўз ичига 

олади, бу истеъмолчининг эҳтиёжларини тўлиқ қондириш ва бутун жамият ҳамда 

аҳолининг айрим гуруҳлари учун максимал ижтимоий самарага эришиш мақсадида 

ижтимоий соҳада ижтимоий хизматлар кўрсатувчи ташкилотлар томонидан маркетинг 

технологияларидан фойдаланишдир. Маркетинг технологияларидан фойдаланишда 

ҳозиргача хизматлар кўрсатишга ихтисослашган кўплаб ижтимоий ташкилотларда 

раҳбариятнинг асосий эътибори истеъмолчиларнинг эҳтиёжларини тўлиқ ўрганмасдан 

ва ҳисобга олмасдан туриб, оператив масалаларни ҳал қилишга қаратилган. Шунингдек, 

ижтимоий хизматлар ва товарларни ижтимоий хизматлар бозорига чиқариш ёки 

реклама қилиш бўйича кампаниялар ўтказилмаслиги уларнинг ҳаётийлиги ҳамда 

давлат ёки маҳаллий бюджетлар томонидан қўллаб-қувватланса ҳам келажакда омон 

қолиш имконияти пасайтиради. 

Ижтимоий соҳада маркетинг хизматларининг энг муҳим хусусиятлари 

қуйидагилардан иборат: 

− маркетинг муаммоларига ечим топишга тизимли ёндашиш. Бунда «тизимли» 

категорияси маркетинг хизматлари мажмуасини ривожлантириш, истеъмолчиларга 

комплекс хизматлар кўрсатиш, ижтимоий хизматлар ишлаб чиқарувчиси олдида турган 

маркетинг муаммоларини тизимли ҳал этишдан иборат;  

− асосий маркетинг муаммоларини ҳал қилишга, шу жумладан маркетинг 

хизматлари стратегияси ва тактикасини амалга ошириш учун ресурсларни тўплашга 

эътибор қаратиш;  

− истеъмолчиларга хизмат кўрсатишда ихтисослашув ва кооперация, бу хизмат 

кўрсатиш соҳасидаги рақобатдош устунликлардан фаол фойдаланиш асосида 

бозорларни эгаллаш ва сақлаб қолиш имконини беради [5; 232 б.]. 

Аҳолига таклиф этилаётган ижтимоий хизматлар кўпинча маҳаллий 

жамоаларнинг ўзига хос хусусиятларини ҳисобга олмайди ва натижада жамият 

томонидан талаб қилинмайди. Юқори сифатли ижтимоий хизматларга эҳтиёж ортиб 

бораётган бир шароитда муассасалар ва ташкилотлар уларнинг хизматларига бўлган 

талабни рағбатлантириш ва мижозларнинг турли гуруҳлари эҳтиёжларини тўлиқ 

ўрганиш билан шуғулланмаяпти. Бу эса бутун ижтимоий хизматлар соҳа 

самарадорлигини пасайтиради. 

Ижтимоий хизматлар маркетинги ижтимоий ташкилотлар фаолият кўрсатадиган 

ўзига хос муҳитни, улар бажарадиган миссиянинг мазмунини ва кўрсатилаётган 

хизматларнинг ўзига хос хусусиятларини тушунишга асосланган маркетингнинг махсус 

тури сифатида ажралиб туради. Ижтимоий ташкилот фаолиятида маркетинг 

ёндашувидан фойдаланишнинг мақсадга мувофиқлиги қуйидагилар билан боғлиқ: 

− ижтимоий хизматлар кўрсатишда хусусий сектор билан рақобат кучаймоқда;  

− доимий бюджет тақчиллиги туфайли ижтимоий хизматларни 

молиялаштиришнинг қисқариши;  

− ижтимоий хизматлар бозорида талабнинг табақаланиши замонавий 

жамиятнинг даромадлар бўйича ижтимоий табақаланиши билан белгиланади;  

− жамиятда ижтимоий муносабатларни шакллантиришга, ижтимоий соҳани 

бошқариш жараёнларини такомиллаштиришга янги ёндашувларни излаш, айниқса 

ҳаётий эҳтиёжларни қондиришни таъминлайдиган муассасалар ва корхоналарнинг 

асосий қисми маҳаллий даражада тўпланган.  

Ижтимоий хизматларнинг маркетинг технологияларидан фойдаланиш туфайли 

ҳал қилиниши мумкин бўлган вазифалар орасида учта асосий гуруҳни ажратиб 

кўрсатиш мумкин: 

− истеъмолчилар учун хизматларнинг сифати, нархи, жойи, малакаси ва 

бошқалар каби энг муҳим хусусиятларига кўра уларга кўрсатиладиган ижтимоий 

хизматларнинг ишончлилигини ошириш;  

− ижтимоий хизматлар – ишлаб чиқарувчиларнинг хизмат кўрсатиш маркетинг 

режаларини тизимли амалга ошириш асосида рақобатбардошлигини ошириш;  

− мижозларга хизмат кўрсатиш хавфсизлиги, бу хизматларга бўлган талабни 

қондиришда нафақат жисмоний хавфсизлик, балки иқтисодий, ижтимоий, экологик ва 

бошқаларни ҳам назарда тутади. 

Ижтимоий хизматлар кўрсатувчи ташкилотлар фаолиятида бозор шароитида 

маркетинг тадқиқотлари муҳим аҳамиятга эга бўлиши керак. Маркетинг тадқиқотлари 

ижтимоий хизматлар бозорини ўрганиш бўлиб, у маълум бир ҳудудда маълум бир 

хизматга бўлган эҳтиёжни баҳолаш учун зарур бўлган маълумотларни тўплаш, қайта 

ишлаш, умумлаштириш, таҳлил қилиш ва прогнозлашни ўз ичига олади. 

Ижтимоий хизматлар соҳасида маркетинг тадқиқотларини ўтказиш мавжуд 

муаммоларни аниқлаш, зарурий ахборотларга эҳтиёжларни аниқлаш, бирламчи ва 

иккиламчи тавсифга эга ахборотларни тўплаш, тадқиқот усулларини ишлаб чиқиш, 

бадқиқотни бажариш (интервью ўтказиш), ахборотларни таҳлил қилиш ва қайта ишлаш 

ҳамда тадқиқот натижалари бўйича хулосалар чиқаришдан иборат босқичлар 

тартибидан иборат бўлади (3.1-расм). Бизнинг фикримизча, истеъмолчиларнинг хулқ-

атворини ўрганиш ижтимоий хизматларнинг сифат даражасини очиб беради. Бундай 

тадқиқотлар ўрганиш учун ўтказилиши керак: 

− ижтимоий хизматлар истеъмолчиларининг кўрсатилаётган хизматлар 

рўйхатидан қониқиши;  

− истеъмолчиларнинг олинган хизматлар ҳажмидан қониқиши;  

− ижтимоий ишчи (ижтимоий ташкилот ходими) билан бўладиган ўзаро 

муносабатлар жараёнидан қониқиш. 

Шундай қилиб, ижтимоий хизматлар бозорининг ривожланиши ижтимоий 

ташкилотлар фаолиятида маркетинг технологияларидан фойдаланиш муаммосини 

тобора долзарблаштирмоқда. Маркетингнинг инновацион компоненти ижтимоий 

ташкилотга барча турдаги инновациялар ва маркетинг фаолияти усулларини жорий 

этишни жадаллаштириш билан боғлиқ бўлиб, бу унга узоқ муддатда барқарор 

рақобатдош устунликни таъминлайди. 

3.1-расм. Ижтимоий хизматлар соҳасида маркетинг тадқиқотларини ўтказиш 
тартиби 

Ижтимоий хизматлар соҳасида муаммонинг аниқланиши 

Ахборотларга эҳтиёжланинг аниқланиши 

Бирламчи/иккиламчи ахборот манбалари тавсифи  

Ички бозорда 

иккиламчи 

ахборот 

манбалари  

Ташқи бозорда 

иккиламчи 

ахборот 

манбалари  

  

Ташкилотда 

иккиламчи 

ахборот 

манбалари 

Ташкилотда ички 

ва ташқи бирлам-

чи ахборот 

манбалари  

Дастлабки тадқиқотларни ишлаб чиқиш  

Саволнома 

таркиби  

Интервьюрлар 

ишининг 

йўналиши  
 

Интервью 

ўтказиш усули  

Намуналарни 

танлаш  

Интервью ўтказиш/тадқиқотнинг бажарилиши  

Интервью ўтказиш/тадқиқотнинг бажарилиши  

Ахборотларни таҳлил қилиш ва қайта ишлаш  

Тадқиқот натижаларини тақдим қилиш  

Ижтимоий ташкилотлар томонидан инновацион маркетинг технологияларининг 

барча турларидан фойдаланиш нафақат битта ташкилот томонидан кўрсатиладиган 

хизматлар сифатини яхшилаш, балки бутун ижтимоий хизматлар бозори 

ривожланишининг янги босқичига ўтиш ва аҳоли эҳтиёжларни энг яхши қондириш 

имконини беради. Ҳозирги вақтда ижтимоий хизматлар соҳасининг устувор 

йўналишлардан бири ижтимоий ишнинг инновацион ривожланиши жараёни 

ҳисобланади. Республикамизда ижтимоий хизмат кўрсатиш ташкилотлари фаолиятини 

кенгайтириш, мижозлар билан ишлаш усуллари ва шаклларининг хилма-хиллигини 

таъминлаш билан боғлиқ бўлган ўзига хос хусусиятларга эга. Иқтисодиётнинг 

инновацион ривожланиши шароитда турли усулларни қўллаган ҳолда одамларнинг 

турмуш сифатини яхшилаш, ижтимоий хизматлар соҳасини ривожлантириш бўйича 

мунтазам фаол тадбирларни амалга ошириш зарур. Мижозлар билан ишлаш 

самарадорлигини оширишга йўналтирилган анъанавий хизматлардан ташқари, 

инновацион хизматлар бўйича усулларни ишлаб чиқиш ва жорий қилиш зарурати 

мавжуд. 

Замонавий шароитда ижтимоий иш жамиятдаги ижтимоий катаклизмлар ва 

низолар учун кучли тўсиқ бўлиб, давлатнинг ижтимоий соҳага ресурсларни тақсимлаш 

қобилиятига боғлиқ бўлган рационалликдир [6; 232 б.]. Ижтимоий фаолият қийин 

ҳаётий вазиятга тушиб қолган одамларга ижтимоий ёрдам кўрсатиш нуқтаи назаридан 

ҳам қаралади. 

Шундай экан, инновация оддий ҳодисаларга бошқа томондан қарашга ва янада 

амалий ва қимматли нарсаларни яратишга ёрдам беради. Инновацион фаолият барча 

соҳа мутахассисларини юқори сифатли натижаларга эришишга имконият яратади. 

Бизнинг фикримизча, ижтимоий соҳага инновацион технологияларни жорий 

қилиш мақсадида қуйидаги омиллар самарали ва долзарб ҳисобланади: 

− маҳалла тизимида ижтимоий хизматлар кўрсатишни ривожлантириш учун 

ресурсларнинг етишмаслиги ижтимоий муаммоларни ҳал қилишнинг янги, арзонроқ 

усулларини излашни зарурат қилмоқда;  

− маҳалла тизимида аксарият ижтимоий муаммоларнинг кескинлашуви, уларни 

ҳал қилишда инновацион ёндашувларни ишлаб чиқишни талаб қилади;  

− мамлакатимиз учун инновацион бўлган кўплаб хорижий ижтимоий 

технологиялардан фойдаланишга олиб келувчи жамиятда очиқ сиёсатнинг амалга 

оширилиши;  

− корхона ва ташкилотларнинг ижтимоий соҳадаги хизматлари сифатига 

талабларни кучайтириш тенденцияси;  

− янги ахборот технологияларидан фойдаланишга асосланган очиқ ахборот 

жамиятини яратиш истаги. 

Ушбу омилларнинг ижтимоий соҳага таъсири маҳалла тизимида хизматлар 

кўрсатишнинг янги тушунчалари, усуллари ва технологияларини жорий этиш 

заруриятини юзага келтирмоқда. 

Ижтимоий хизматлар тизимини инновацион бошқаришнинг асосий 

мақсадларини ажратиб кўрсатиш муҳимдир. Буларга мижозларнинг мустақиллигини 

ошириш, уларнинг ҳаётини назорат қилиш қобилиятини ривожлантириш ва юзага 

келадиган муаммоларни самаралироқ ҳал қилиш киради [7; 232 б.]. 

Турли категориядаги фуқаролар билан ишлашнинг асосий шакли ижтимоий 

касалликларнинг олдини олиш ҳисобланади. Ижтимоий хизматларни кўрсатишда бу 

кўплаб ижтимоий муаммолар ва қийинчиликларни келтириб чиқарадиган сабабларни 

аниқлаш ва бартараф этишни англатади. Шу муносабат билан турли хил оғишларнинг, 

яъний ахлоқий, жисмоний, ақлий, ижтимоий ва бошқаларни ўз вақтида олдини олиш 

зарур [8; 232 б.]. 

Маҳалла тизимида ижтимоий хизматлар кўрсатишда асосий рол шубҳасиз, 

шахснинг ўзини ўзи ривожлантиришига кўмаклашиш, унинг ижодий салоҳияти, 

қобилиятлари, мойилликларини рўёбга чиқариш, ўз муаммоларини ҳал қилиш учун 

саъй-ҳаракатларни кучайтиришга қаратилган. 

Ҳолбуки, жамият ва давлат шахс шаклланишига таъсир кўрсатаётганда нафақат 

ижтимоий институт сифатида оилага эътибор қаратиши, балки унинг салоҳиятини 

мустаҳкамлаши ҳам зарур. Шунингдек, оилада ва яшаш жойидаги муносабатларни 

тиклаш ва меъёрлаштириш жараёнларига таъсир кўрсатиш лозим. 

Хулоса. Биз, маҳалла тизими, жамоат тузилмалари воситалари ва 

имкониятларини турли ёш босқичларида ва унинг микромуҳитининг тубдан фарқли 

соҳаларида шахснинг узлуксиз ривожланиши ва ўзини ўзи англашига ҳисса қўшадиган 

воситалар ва имкониятларни бирлаштириш зарурлигига эътибор қаратдик. 

Ижтимоий қўллаб-қувватлаш чораларини кўрсатишда ёндашувларни 

такомиллаштириш, муассасалар томонидан аҳолига кўрсатиладиган хизматларнинг 

янги шакллари ва турларини ишлаб чиқишни кафолатлашнинг муҳим йўналишларидан 

бири рақамли ижтимоий хизматлар кўрсатиш орқали аҳолининг ижтимоий ҳимояга 

муҳтож қатламларини тўлиқ қамраб олиш ва уларни мунтазам мониторингини амалга 

ошириш назарда тутилади. Аҳолини ижтимоий қўллаб-қувватлаш ижтимоий хизмат 

кўрсатиш ташкилотлари томонидан кўрсатиладиган ижтимоий хизматлар билан 

тўлдирилади. 

Инновацион фаолият таҳлили инновацион илмий тадқиқотлар ва 

технологияларни амалиётга жорий этиш имконияти ва зарурлигидан далолат беради, 

чунки улар замонавий фуқаролик жамиятининг ижтимоий муаммоларини сифатли ҳал 

қилишга имкон беради. Бироқ, инновацион технологиялардан бирини жорий қилишда 

улар нима учун эканлигини аниқлаш лозим. Ушбу инновацион технологиялар инсон 

манфаатларига йўналтирилиши керак.  

Ҳозирги кунда республикамиз маҳаллаларда аҳолини зарур юқори сифатли 

ижтимоий хизматлар билан таъминлашга йўналтирилган тўлақонли ижтимоий 

хизматлар кўрсатиш тизимини ривожлантириш зарур бўлиб, бизнинг фикримизча улар 

қуйидагилардан иборат бўлиши керак: 

1. Бугунги кунда маҳаллаларда ижтимоий хизматлар кўрсатишни ташкил этишда 

ягона бошқарув ёндашувига асосланган хизмат кўрсатишни рақамлаштириш 

натижасида аҳолига замонавий хизматлар кўрсатиш бўйича инновацион менежментни 

жорий этиш мақсадга мувофиқдир: мақсадли истеъмолчи субсидиялари технологияси 

(ижтимоий ваучерлар) ва ижтимоий хизматларга буюртма бериш технологияси. 

2. Нодавлат (хусусий) ижтимоий институтлар (кичик қувватли, оилавий типдаги 

муассасалар, мавсумий яшаш жойлари, ёшлар ва хотин-қизларни ижтимоий қўллаб-

қувватлаш марказлари, ижтимоий меҳмонхоналар) очилиши учун шарт-шароитлар 

яратиш. 

3. «Аҳолига ижтимоий хизматлар тизимини ривожлантириш» ҳудудий мақсадли 

дастурларини реализация қилиш. Ушбу дастурлар доирасида ижтимоий хизматларга 

муҳтож аҳолининг энг заиф гуруҳларига ёрдам кўрсатишга қаратилган кичик 

дастурларни ишлаб чиқиш мақсадга мувофиқдир. 

4. Аҳолининг ижтимоий хизматлардан фойдаланиш имкониятлари тўғрисида 

тўлиқ хабардор бўлишини таъминлаш; ушбу мақсадларда ижтимоий рекламанинг 

салоҳияти ва каналларидан фойдаланиш. 

5. Аҳолига ижтимоий хизматлар кўрсатишнинг инновацион технологияларини 

фаолроқ жорий этиш, аҳолининг турли категориялари эҳтиёжларини қондириш учун 

таклиф етилаётган хизматлар бозорини кенгайтириш. Хусусан, қўшимча ва пуллик 

ижтимоий хизматлар рўйхатини кенгайтириш лозим. 

6. Маҳаллаларда фаолият юритаётган тадбиркорлик тузилмаларининг хайрия ва 

ижтимоий фаолият институтини, қисман ижтимоий хизматлар кўрсатишда давлат 

шериклигини ривожлантириш учун шарт-шароит яратиш ва қўллаб-қувватлаш. 

